
柳賦

作者：曹丕　東漢

本作品收錄於《藝文類聚 (四庫全書本)/卷089》和《漢魏六朝百三家集 (四庫全書本)/

卷024》以及《御定佩文齋廣羣芳譜 (四庫全書本)/卷076》

更多资料：柳賦

昔建安五年，上與袁紹戰於官渡。是時余從行，始植斯柳。自彼迄今，十有五載矣，左

右僕御已多亡，感物傷懷，乃作斯賦曰：

伊中域之偉木兮，瑰姿妙其可珍，禀靈祇之篤施兮，與造化乎相因。四時邁而代運兮，

去冬節而涉春，彼庶卉之未動兮，固肇萌而先辰，盛徳遷而南移兮，星鳥正而司分。應

隆時而繁育兮，揚翠葉之青純，修幹偃蹇以虹指兮，柔條阿那而虵伸，上扶疎而孛散兮，

下交錯而龍鱗。在余年之二七，植斯柳乎中庭，始圍寸而髙尺，今連拱而九成，嗟日月

之逝邁，忽亹亹以遄征。昔周遊而處此，今倐忽而弗形，感遺物而懷故，俛惆悵以傷情。

於是曜靈次乎鶉首兮，景風扇而增煖，豐弘陰而博覆兮，躬愷悌而弗倦。駟馬望而傾蓋

兮，行旅仰而迴睠，秉至徳而不伐兮，豈簡卑而擇賤。含精靈而寄生兮，保休體之豐衍，

惟尺斷而能植兮，信永貞而可羨。

此東漢作品在全世界都属于公有领域，因为作者逝世已经超过100年，且作品于1931年1

月1日之前出版。

